Transkript odgovora predsjednika Vlade Mila Đukanovića na konferenciji “ABC: Ukrajina i partneri”
Kijev, 14.06.2013.
Dozvolite da najprije odgovorim na Vaše direktno pitanje, pa da se onda obratim konferenciji.

Crna Gora je dio Balkana. Pored toga što Balkan ima brojne ljepote ne koje smo mi ponosni, Balkan ima i jednu lošu reputaciju kada je u pitanja stabilnost. Dakle, i u dalekoj i u novijoj istoriji, Balkan je znao da vrlo često obnavlja nestabilnost. Naše uvjerenje je da je to posljedica ekonomskog i demokratskog zaostajanja Balkana. A mi mislimo da je Balkan zaostajao utoliko više što je bio izolovan od integracionih procesa u Evropi i na evroatlantskom putu. Zato mi mislimo da je put izlaska Balkana iz ekonomske i demokratske zaostalosti put integracija. Otvorenih očiju gledamo na probleme unutar Evropske unije danas. Spremni smo da kao dio evropske civilizacije učestvujemo u pronalaženju najboljih odgovora, i sigurni smo u to da integracija je put bez alternative za cio Balkan. Jednom riječju, ne smije se dozvoliti ponavljanje grešaka da Balkan opet zapadne u svoj autizam. Nakon što će Hrvatska za koji dan i formalno postati članicom Evropske unije, Crna Gora nastavlja da predvodi zemlje zapadnog Balkana na putu pune evropske integracije.   

